उत्पल
टिप्पणी : वैदिक साहित्य में उत्पल शब्द केवल कुछेक उपनिषदों में प्रकट हुआ है । वैदिक साहित्य में उत्पल के स्थान पर उत्प्लव शब्द आता है । उत्प्लव अर्थात् ऊपर की ओर प्लवन । मार्कण्डेय पुराण में सुतपा ऋषि द्वारा उत्पलावती को मृगी बनने का शाप देना इस तथ्य की ओर स्पष्ट संकेत है । मृग को विद्वान लोग मृज धातु से व्युत्पन्न मानते हैं । मृज अर्थात् जो मार्जन करे । उत्प्लवन से पूर्व मार्जन आवश्यक है । ब्राह्मण ग्रन्थों में प्लवन और उत्प्लवन के साथ - साथ उल्लेख आते हैं । षड्-विंश ब्राह्मण ६.७.२ में पृथिवी से अपेक्षा की गई है कि वह प्लव करने वाले का मज्जन करने वाली हो और निमग्न का उत्प्लवन करने वाली हो । वह कौन सा जल है , कौन सा समुद्र है जिसमें प्लवन करना है तथा प्लवन का साधन क्या है , इसका उत्तर ब्राह्मण ग्रन्थों में विभिन्न रूपों में मिलता है । जैमिनीय ब्राह्मण ३.१९५ का कथन है कि छन्दोम समुद्र हैं ( द्वादशाह नामक १२ दिवसीय यज्ञ में प्रथम ६ दिन तो एकान्तिक साधना के , वृत्र को , अपने दुर्गुणों को समाप्त करने के होते हैं । सातवें , आठवें व नवें दिनों में आनन्द की , रस की प्राप्ति होती है । इन्हें ही छन्दोम दिवस कहा जाता है । दसवें दिन अतीन्द्रिय स्थिति होती है जिसका वर्णन नहीं किया जा सकता - ऐतरेय ब्राह्मण )। सुबालोपनिषद १३ में उत्पल की भांति स्थित होने की अपेक्षा की गई है । उत्पल जल में स्थित रहता है लेकिन जल में डूबता नहीं है , ऊपर ही रहता है । ऐसा प्रतीत होता है कि छन्दोम दिवसों के पश्चात् अतीन्द्रिय स्थिति को ही उत्पल की संज्ञा दी गई है । गोपथ ब्राह्मण १.५.४ तथा शतपथ ब्राह्मण १२.२.४.८ का कथन है कि प्लवन अंगों के द्वारा किया जाता है , जबकि स्थित ( तिष्ठ ) होने का कार्य आत्मा द्वारा किया जाता है । 

ऋग्वेद १०.१५५.३ में उल्लेख है कि दारु / काष्ठ सिन्धु में अपौरुषेय रूप में प्लवन करती रहती है । कोई भी दारु स्थिति को प्राप्त कर समुद्र पार कर सकता है । अथर्ववेद १२.२.४८ में अनड्वाह /बैल को प्लव कहा गया है ( प्राणापानौ अनड्वाहौ - अथर्ववेद ) । प्राणों की अर्वाक् - पराक् गति को अनड्वाहौ का प्रथम चरण माना जाता है । काठक संहिता ३३.५ , षड्-विंश ब्राह्मण ४.२.१४ , ऐतरेय ब्राह्मण ४.१३ तथा तैत्तिरीय संहिता ७.५.३.२ में समुद्र में प्लवन के लिए रथन्तर और बृहत् को देवों के प्लव कहा गया है । जैमिनीय ब्राह्मण २.३७९ में जगती व बृहती छन्दों को प्लव कहा गया है । ऋग्वेद १.१८२.५ के अनुसार आत्मवान पक्षी रूपी तुग्र राजा के लिए अश्विनौ ने प्लव बनाया ( पक्षी आकाश में बिना किसी प्रयास के प्लवन करता रहता है । शाण्डिल्य भक्ति सूत्र में यह भक्ति की एक स्थिति कही गई है । जैमिनीय ब्राह्मण १.१८४ में वर्णन आता है कि एकत , द्वित व त्रित नामक भ्राता - त्रय में से त्रित कूप में गया तो एकत और द्वित ने उस कूप को ऊपर से ढंक दिया और गाएं लेकर भाग गए । तब त्रित ने एक साम द्वारा स्तुति की । तब पर्जन्य वृष्टि ने उसका ऊर्ध्व उदप्लावन किया । जैमिनीय ब्राह्मण ३.१९३ में भी पर्जन्य वृष्टि द्वारा ऊर्ध्व उदप्लवन का वर्णन है । जैमिनीय ब्राह्मण २.३८५ से संकेत मिलता है कि प्लवन के लिए जिस ऊर्जा की आवश्यकता होती है , वह अतिरिक्त ऊर्जा है । आपस्तम्ब श्रौत सूत्र १३.२०.११ तथा वैखानस श्रौत सूत्र १६.२६ में यज्ञ में सोमलता से सोमरस निकालने के पश्चात् अवशिष्ट ऋजीष से भिन्दु / बिन्दु के उदप्लवन का उल्लेख आता है । यह भी अतिरिक्त ऊर्जा का रूप हो सकता है । 

 पुराणों में नीलोत्पल के पुष्पों में सर्वश्रेष्ठ होने के उल्लेख के संदर्भ में तैत्तिरीय आरण्यक ६.७.२ में नळ प्लव का उल्लेख आता है । नल अवस्था को नृ - नृत्य की अवस्था मान सकते हैं । इससे ऊपर की अवस्था निलय की , नील की , आत्मन्वत् स्थित होने की अवस्था है । रामायण की लौकिक कथा में नल और नील वानरों द्वारा समुद्र में पत्थरों द्वारा सेतु तैयार करने का वर्णन आता है । यह कथा इस प्रकरण को समझने के लिए पर्याप्त है । 

३.१९५

